
Sud Bosne i Hercegovine

Суд Босне и Хецеговине

Broj: S1 3 Iž 049705 24 Iž                                                                              Sarajevo, 29.10.2024. godine



 
Sud Bosne i Hercegovine u Sarajevu, u vijeću sudija apelacionog odijeljenja Dinke Bešlagić-Čovrk, kao predsjednice vijeća, Vesne Trifunović i Hilme Vučinića, kao članova vijeća, odlučujući o žalbi političke stranke Narodni front-Jelena Trivić sa sjedištem u Banja Luci ul. Marije Bursač br. 1 koju zastupa predsjedica stranke Jelena Trivić, izjavljenoj protiv odluke Centralne izborne komisije Bosne i Hercegovine broj: 05-01-07-5-2408/24 od 22.10.2024.godine, o odgovornosti za kršenje izborne tišine, održanoj dana, 29.10.2024. godine, donio je
R J E Š E N J E

Odbija se žalba kojom se pobija stav 1 dispozitiva odluke Centralne izborne komisije Bosne i Hercegovine broj 05-01-07-5-2408/24 od 22.10.2024. godine.
O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, u stavu 1 dispozitiva utvrđeno je da je politička stranka Narodni front-Jelena Trivić odgovorna što se njen kandidat Jelena Trivić dana 05.10.2024. godine na svom Facebook profilu politički oglašavala i vršila izbornu kampanju u vrijeme trajanja izborne tišine, čime je prekršila pravila ponašanja u periodu koji počinje 24 časa prije otvaranja biračkih mjesta i traje do njihovog zatvaranja iz člana 7.4 stav 1 tačka 3 Izbornog zakona., pa joj se primjenom člana 19.9 stav 1 tačka 19 i stav 4 Izbornog zakona BiH izrečena je novčana kazna u iznosu od 3.000,00 KM (trihiljada konvertibilnih maraka). 

U stavu 2 dispozitiva utvrđeno je da je Jelena Trivić kandidatkinja navedne političke stranke odgovorna što se dana 05.10.2024. godine na svom Facebook profilu politički oglašavala i vršila izbornu kampanju u vrijeme trajanja izborne tišine, čime je prekršila pravila ponašanja u periodu koji počinje 24 časa prije otvaranja biračkih mjesta i traje do njihovog zatvaranja iz člana 7.4 stav 1 tačka 3 Izbornog zakona., pa joj je na osnovu člana 6.7 stav 2 tačka 1 i primjenom člana 19.9 stav 1 tačka 19 i stav 4 Izbornog zakona BiH izrečena je novčana kazna u iznosu od 3.000,00 KM (trihiljada konvertibilnih maraka). 

Ovu odluku pobija politička stranka Narodni front-Jelena Trivić, blagovremeno izjavljenom žalbom i dopunom žalbe zbog pogrešno i nepravilno utvrđenog činjeničnog stanja sa prijedlogom da se žalba uvaži i pobijana odluka poništi. Navodi da pobijana odluka ne sadrži oabvezne elemente propisane članom 28 stav 1 tačka i) Zakona o prekršajima koji se odnose na mjesto, datum i vrijeme učinjenog prekršaja i nejasna je pa se ne može ocijeniti da li je sporna objava data prije kampanje ili u toku same kampanje. CiK je postupak pokrenuo na osnovu dokaza iz koga se ne vidi kada je oglas uslikan, a prikazano vrijeme može biti predmet podešavanja korisnika telefona koji je fotografisao ekran. U Meta Ads Libraru platformi ne vrši se ažuriranje istog trenutka pa kreirani oglas postaje vidljiv nego nakon određenog vremena, pa se isto dešava i prilikom isključenja oglasa. Ukazuje da je oglas isključen prije početka izborne šutnje i na te okolnosti prilaže dokaze ističući mogućnost fotomanipulacije kod obrade slika i podešavanja datuma na računaru korisnika, te posljedica keš memorije unutar pretraživača i zastoja u ažuriranju statusa aktivnosti.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer je pobijana odluka donesena na osnovu pravilnih utvrđenja o objavljivanju političkih poruka za vrijeme trajanja izborne šutnje, a dostavljeni prilog uz žlabu ne dokazuje da je trajanje objave završeno prije početka izborne šutnje.
Žalba nije osnovana.
Prema stanju u spisu proizilazi da je Centralna izborna komisija Bosne i Hercegovine dana 05.10.2024. godine putem emaila soundweb@hotmali.com primila prijavu sa dokazima da je Jelena Trivić putem društvene mreže Facebook djelila objavu u periodu izborne tišine. 
Dostavljenu informaciju Centralana izborna komisija BiH cijenila je kao inicijativu za postupanje po službenoj dužnosti, koju je dostavila na izjašnjenje političkoj stranci Narodni front-Jelena Trivić sa zahtjevom da se posebno izjasni njihova kandidatkinja Jelena Trivić. Nakon uvida u dostavljene dokaze-snimak objava, te dato izjašnjenje, donesena je osporena odluka o utvrđenoj odgovornosti žalioca za kršenja pravila izborne tišine iz člana 7.4. stav 1 tačka 3 Izbornog zakona BiH na osnovu utvrđenja da je Jelena Trivić sponzorisala objavu sa političkim sadržajem dana 04.10.2024. godine u 23,04 časa koji sponzorisani oglas je mogao najkraće biti aktivan do 05.10.2024. godine u 23,04 časa, dakle i u vrijeme izborne šutnje.
Cijeneći pravilnost i zakonitost pobijane odluke Centralne iznorne komisije BiH apelaciono vijeće je utvrdilo da je donesena nakon uvida u kompletan spis predmeta i da je na utvrđeno činjenično stanje pravilno primjenjeno materijalno pravo, te da sadržaj odluke nije protivan Zakonu o prekršajima jer na primjenu tih odredbi ne upućuje Izborni zakon BiH. 
Pobijana odluka cijenila je odredbe člana 7.4. stav 1 tačka 3 Izbornog zakona (Sl. glasnik BiH 23/01-24/24) koji zabranjuje političkim strankama, koalicijama i nezavisnim kandidatima, učešće u javnim političkim aktivnostima koristeči domaća i međunarodna sredstva komunikacije sa ciljem učešća na birače, u periodu koji počinje 24 časa prije otvaranja biračkih mjesta do njihovog zatvaranja,
Nadalje cijenjena je odredba člana 7.4 stav 2 i člana 1.1a stav 25 Izbornog zakona koja definišu sredstva komunikacije i društvene mreže, te odredbe Uputstva o rokovima i redosljedu izbornih aktivnosti za Lokalne izbore 2024. godine (Sl. glasnik BiH br. 21/24) koje propisuju početak izborne šutnje od 05.10.2024. u 07,00 sati do zatvaranja biračkih mjesta.
Kada se cijeni da je postupak odgovornosti žalitelja pokrenut zbog objave date 05.10.2024. godine, shodno ukazanom, nesumnjivo da se odnosi na period izborne tišine. Sadržaj objave dat je putem društvene mreže koja u smislu citiranih zakonskih odredbi predstavlja sredstvo komunikacije koje omogućava kreiranje sadržaja i interakciju sa njihovim izvorom, pa je time ostvareno i zakonsko sredstvo putem kojeg je zabranjena javna politička aktivnost. I konačno kada se cijeni sam sadržaj objave proizilazi da se radi o političkoj aktivnosti jer video snimak sadrži političku promociju kandidature Jelene Trivić, njen negativan stav prema drugom kandidatu i vidljiv cilj uticaja na birače.

Žalba ne osporava karakter sadržaja objave, niti poriče činjenicu koju je utvrdio CiK da se radi o sponzorisanoj objavi postavljenoj na društvenoj mreži 04.10.2024. godine u 23,04 časa, kao ni činjenicu da je sponzorisani oglas mogao trajati najkraće 24 časa. Međutim, žalba ukazuje da objava nije bila aktivna u vrijeme nastupanja izborne tišine 05.10.2024. godine u 07,00 časova jer je autor objave dao nalog za njeno gašenje u 06,57 časova i time osporava da je oglas bio aktivan u 10,56 kako stoji na snimku ekrana dostavljenog uz prijavu o kršenju izborne tišine. 


Iz stanja psisa proizilazi da je žalitelj dostavio dokaz da za spornu objavu 05.10.2024. godine u 06,57 časova dat nalog za isključenje objave. Međutim, ovo ne potvrđuje da je po tom nalogu odmah postupljeno i da objava nije bila dostupna u vrijeme početka izborne tišine. I sama žalba ukazuje da Meta Ads Libraru platforma ne vrši ažuriranje istog trenutka i ove činjenice autor oglasa je trebao biti svjestan kada je tri minute prije početka izborne tišine dao nalog za uklanjanje oglasa. Time je preuzeo i rizik mogućnosti da objava bude aktivna i za vrijeme izborne tišine. Nadalje, upitna je i svrha objavljivanja sponzorisanog oglasa koji ima karakter političke aktivnosti 8 sati prije početka izborne tišine i koji će biti aktivan samo noću, što ne podržava buduću namjeru autora da je ukloni rano ujutro.

Neprihvatljivo je ukazivanje žalbe o mogućoj manipulaciji sa datumom koji se nalazi na snimku ekrana. Na isti način mogao bi se dovesti u sumnju svaki snimak koji je žalitelj dostavio jer je podložan istoj manipulaciji. Međutim, žalbu neosnovanom ne čini sumnja u navedene datume i satnice nego činjenica da žalitelj nije dokazao da sporna objava nije bila aktivna nakon i za vrijeme trajanja izborne tišine, pa proizilazi da je Centralna izborna komisija u pobijanoj odluci na pravilno utvrđenim činjenicama zasnovala odluku o dogovornosti žalioca za kršenje izborne tišine.

Pravilnom primjenom odredbe člana 19.9 stav 1 tačka 19 Izbornog zakona za utvrđenu povredu političkom subjektu izrečena je novčana kazna od 3.000,00 KM, u visini zakonskog minimuma, za koju odluku vijeće zaključuje da je adekvatna učinjenom prekršaju.
             Stoga je po ocjeni vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu valjalo odbiti, primjenom odredbe člana 81 stav 1 Zakona o upravnim sporovima Bosne i Hercegovine (Službeni glasnik BiH,  broj 19/02 -74/10).

                                                                                     PREDSJEDNICA VIJEĆA

                                                                                                S U D I J A

                                                                                        Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

